
Genero indarkeriaz arduratuko diren epaileek kargua hartu dute 

Propio genero-indarkeria kasuak lantzeko epaitegiak sortu dituzte Bilbon, Donostian eta Gasteizen 


iñigo bilbao - BILBO Berariaz emakumeen kontrako indarkeria kasuak epaitzeko auzitegiak ireki dituzte Bilbon, Gasteizen eta Donostian. Epaitegi hauen jardunarekin indarrean sartu da Espainiako Sexu Indarkeriaren gaineko Legea erabat ezartzeko falta zen neurria. Orain martxan da legea bere osotasunean. 

Denera 436 epaitegik hartuko dute lege horren arabera genero indarkeria kasuak aztertzeko ardura. Soilik sortu diren 17 berri horiek izango dute berariaz genero indarkeriarekin lotutako kasuak epaitzeko egitekoa. Momentuz.Legegileen asmoa izan da tratu txarren inguruko salaketa bakoitzeko espediente bakar bat zabaltzea. Atzo arte emakumeek hamaika joan-etorri egin behar izaten zituzten kasua bideratzeko. Inmaculada de Miguel Eusko Jaurlaritzaren Justizia Administrazioko harremanetarako zuzendariak esan duenez, gai hauek epaile bakarrak hartzeak eraginkorrago egingo du justiziaren administrazioa emakumeen aurkako indarkeriaren kontra egiteko.Alfonso Gonzalez Guija Bilboko epaile dekanoak bat egin du iritzi horrekin, nahiz eta aurreratu duen orain arteko datuak kontuan hartuta, Bilbon epaitegi bakar bat gutxi izan daitekeela, eta bigarrena bat sortzeko premia egon daitekeela laster. «Adituen ustez halako epaitegi batek ezin ditu urteko 600 kasutik gora taxuz aztertu, eta hemen, Bilbon, milatik gora izan genituen iaz». Barakaldon ere kasuontzako berariazko epaitegia beharrezkoa izango dela uste du Gonzalezek, bertan Gasteizen baino salaketa gehiago izan baitziren joan den urtean. «Gasteizen ipintzea lortu bada Justizia Sailak egin dituen ahaleginengatik izan da, duda barik; eta badakit saiatzen dabiltzala Bilbon bigarrena eta Barakaldon beste bat sortzeko».Hiriburuetako hiru epaileek herenegun hartu zuten postua. Behartuta hartu ere, inork ez zuelako bere burua aurkeztu nahi izan kargurako. 
Baikor lege berriarekin Gonzalez bera oso baikor mintzo zen lege berriaren inguruan. Epaitegi berri hauek zigor arloko auziekin batera, zibileko auziak ere beren gain hartuko dituzte, familiari dagozkion gaietan: banaketak, dibortzioak eta seme-alaben zaintza, besteak beste. Sexu indarkeriaren gaineko Legearen arabera, mehatxuak eta bortxa jarrera larriak delitu izango dira aurrerantzean. Honako kasuetan izango da aldaketa: gizonak bikote lagun duen edo izan duen emakumearen kontra egiten badu; biktima pertsona ahula bada adinekoak, umeak eta gutxitasunak dituztenak; eta biktima gizona izan arren, eraso egin dion emakumearekiko ahultasuna erakusten duenean. 

Gonzalezen arabera, lege horrek zigorren gogortzea ekarri zuen hasiera batean, eta prozedura judizialaren azkartzea ekarriko du orain, berariazko epaitegi hauen bidez. Prozeduran legeak aldaketa tekniko zenbait eragingo baditu ere, Bilboko epaile dekanoak argitu du epaileek ez dituztela zailtasun bereziak izango euren jardunean, juridikoki izango duten lana erraza izango delako. «Gaia bera da arazorik handiena, jazarpena sufritzen duten emakumeentzako dituen ondorio larriengatik. Baina legea behar-beharrezkoa zela argi daukagu». 

Sindikatuak, kritiko Espainiako sindikatuek atzo aditzera eman zutenez, berariaz genero indarkeria epaituko duten auzitegi hauek urriak dira, eta behar adina baliabide gabe hornituta daude. Esate baterako, auzitegi horietan guardiako zerbitzurik ez dagoela salatu dute. 

Era berean, auzitegi hauen funtzionamendu irizpideak ez direla ondo finkatu diote, eta leku batzuetan ondo funtzionatuko badute ere, emaitzak leku batetik bestera, aldatuko direla. 

